
Viðv. skrivi frá landstýrismálanevndini

Løgtingið hevur givið lógarheimild og játtan til at byggja miðnámsskúla í Vági, sum eftir ætlan skal verða liðugur í 2006.

Landsstýrismálanevndin hevur í brævi, dagfest tann 5. apríl 2005, gjørt av at biðja løgmann um at upplýsa, hvørjar avgerðir eru tiknar viðvíkjandi hesi verkætlanini, og um avgerðir eru tiknar viðvíkjandi øðrum verkætlanum, sum hava týdning í hesum sambandi.

Eisini verður løgmaður biðin um at upplýsa, hvar peningurin, ið er nýttur til skitsuprosjekt til miðnámsskúla í Hovi og ellis og røktarheim í Vági, er játtaður.

Løgmaður hevur í telduposti, dagfestur tann 8. apríl 2005, heitt á Mentamálaráðið um lata løgmanni allar relevantar upplýsingar í hesum sambandi.

Lýsing av gongdini í málinum

1. november 2004 sendu Mentamálaráðið og Almanna- og heilsumálaráðið eitt skriv til allar kommunurnar í Suðuroy, eftir at umboð fyri landstýrið høvdu verið á fundi við Vágs býráð um miðjan september 2004, har hugskot var lagt fyri Vágs býráð um at byggja eitt røktarheim í Vági, samstundis sum ætlaði miðnámsskúlin varð bygdur í Hovi saman við nýggjum heilsuskúla (sí fylgisskjal 1).

Men sum kunnugt vísti Vágs býráð hugskotið frá sær, umframt at hetta elvdi til nógv orðaskifti, bæði alment í fjølmiðlunum og millum manna. Og fleiri settu spurnartekin við, um landstýrið veruliga meinti hetta á álvara.

Í skrivinum frá 1. november 2004 gera landsstýrið og samgongan greitt, at staðið verður við hesa ætlan, og at landstýrið og samgongan eru tilreiðar at fara undir fyrireikingar av hesi ætlan sum skjótast.

Síðani var kommunuval og nýggir kommunustýrislimir blivu valdir, og tann 4. januar 2005 sendu Mentamálaráðið og Almanna- og heilsumálaráðið enn eitt skriv til allar kommunurnar í Suðuroy, har nýggju kommunustýrini vóru kunnaði um heildaruppskotið hjá landstýrinum, umframt at heitt var á kommunustýrini um at viðgera málið og geva landstýrinum eitt svar innan 28. januar 2005. Upplýst var eisini í brævinum, at landstýrismennirnir vóru sinnaðir at koma suður at halda fund við kommunustýrini fyri at umrøða ætlanina gjøllari, tá ið fráboðanin frá kommunustýrunum var send landsstýrinum, og um fráboðanin vísti at tað var positivur vilji at arbeiða víðari við ætlanini (sí fylgisskjal 2).

4. januar 2005 boðar Mentamálaráðið bygginevndini fyri miðnámsskúlan í Suðuroy frá, at prosjekteringin skal steðga beinanvegin og verður ikki tikin uppaftur, fyrr enn endalig politisk avgerð er tikin um, hvar skúlin skal byggjast (sí fylgisskjal 3).

Kommunurnar svaraðu, at tær vildu halda fund við landsstýrið fyri at fáa  gjøllari umrøðu frá landsstýrinum, áðrenn tær taka endaliga støðu í málinum.

Løgmaður og landstýrismennirnir í mentamálum og almanna- og heilsumálum høvdu  15. mars 2004 fund við allar kommunurnar í Suðuroy, har ætlanin hjá landstýrinum um at byggja eitt ellis- og røktarheim í Vági, samstundis sum ætlaði miðnámsskúlin varð bygdur í Hovi saman við nýggjum heilsuskúla, varð løgd fram.

Tað, sum síðani er hent í málinum er, at Vágs býráð heldur fast um, at miðnámsskúlin skal byggjast í Vági og í skrivi, dagfest tann 6. apríl 2005, boðar Tvøroyrar Kommuna Mentamálaráðnum frá, at á býráðsfundi 23. mars 2005 varð einmælt samtykt at virða avgerðina hjá Vágs býráð um, at miðnámsskúli verður bygdur í Vági.

Uppskot til svar til landstýrismálanevndina

Landsstýrið hevur ikki tikið endaliga avgerð viðvíkjandi verkætlanini um miðnámsskúlan í Suðuroy, og avgerðir eru ikki tiknar viðvíkjandi øðrum verkætlanum, sum hava týdning í hesum sambandi. Landsstýrið hevur steðgað prosjekteringini í sambandi við miðnámsskúlan í Suðuroy, og verður hetta arbeiðið ikki tikið uppaftur, fyrr enn endalig politisk avgerð er tikin um skúlabyggingina.

Peningurin, ið er nýttur til prosjektuppskotið í sambandi við miðnámsskúla í Hovi, er tøkur á konto 7.23.1.07., Ymsar felagsútreiðslur, sum er ein rakstrarjáttan á grein 7, sum er til felagsútreiðslur fyri Mentamálaráðið, t.d. til verkætlanir, sum mettar vera at kunna menna føroyska undirvísingarverkið og mentamálaøkið. 
Fylgisskjøl

1. skriv frá landstýrismonnunum í mentamálum og almanna- og heilsumálum til allar kommunurnar í Suðuroy um ætlanina at byggja eitt røktarheim í Vági, samstundis sum ætlaði miðnámsskúlin varð bygdur í Hovi saman við nýggjum heilsuskúla

2. skriv frá landstýrismonnunum í mentamálum og almanna- og heilsumálum til allar kommunurnar í Suðuroy har nýggju kommunustýrini verða kunnaði um ætlanina hjá landstýrinum.
3. skriv frá Mentamálaráðnum til bygginevndina fyri miðnámsskúlan í Suðuroy

